
 …koya liboso, mpe koyekola Makomi, mpo ákoka
kokokanisa yango mpe áyeba soki ezali Solo to te.

Akamataki yango, Solo, na nzela na Kondimana na Kala.
Sikawa, Paulo azalaki moyekoli ya Kondimana na Kala. Bato
boni bayebi yango? Ayekolaki epai ya moko na balakisi ya
malamu koleka ya eleko na ye, Gamaliele, molakisi ya kafukafu.
Mpe Paulo ayebaki Kondimana na Kala. Mpe nakanisi ete mbala
ya liboso oyo aninganisamaki, ndenge nalobaki na ntongo,
ezalaki ntango amonaki liwa ya Stefano. Esengeli kozala ete
eloko moko ekangaki Paulo, mpo ete na nkomá na ye nyonso
akobaki kozongela yango: “Nabongi te, mpo nanyokolaki
Lingomba kino na koboma bandimi. Nazali moke koleka kati
na bango.”
95 Oh, kasi Nzambe akanisaki ndenge mosusu na ntina na
yango. Azalakimoko na bato ya nguya koleka ya eleko yango.

Bomoni Santu Paulo, ntoma monene,
Na nzambala na ye ya kongenga mpe kitoko,
(moyembi alobaki:)

Oh, na ntembe te, milolo ekobetama
Ntango biso nyonso tokokutana Kuna.

Na Mokolo monene wana, ntango nakomona ye kolatisama
motóle ya motatoli, libonza ya motatoli!
96 Natelemaki pene na mwa ekomeli ya kala yango, awa kala
mingi te, epai wapi akomaki Mikanda oyo. Na nsima bakataki ye
motó. Mpe babwakaki ye na térase, mpomai ya térase émema ye.
Mpe mwa Moyuda oyo kuna, alobaki: “Namemi bilembo ya Yesu
Klisto na nzoto na ngai. Nabundaki na banyama mabe na Efese,
kasi nasili kobunda etumba malamu. Nasilisi kopota mbangu.
Nasili kobatela Kondima. Mpe longwa na sasaipi, motóle ya
moyengebene ebombami mpo ngai, oyo Nkolo, Mosambisi na
sembo akopesa ngai na Mokolo yango. Mpe bobele na ngai te,
kasi na baoyo nyonso basili kolinga komonana na Ye.” Ndenge
nalingi yango mpenza! Oh, nalingi kotangama elongo ná bango!
Tomesánaká koyemba loyembo moko:

Oh, okolinga kotangama lokola moko kati na
etonga na Ye?

Okolinga kotangama lokola moko kati na
etonga na Ye?

Kozala na litónó te na kati, kosenzela mpe
kozela komona likambo yango;

Azali koya lisusu.
97 Nalingi kozala moko na bango. Sikawa, mokomi akei liboso,
koloba:

Na bongo esengeli na biso kopesa…motema na
etingia koleka na makambo masili biso koyoka, ete na
ntango nyonso tobungisa yango te.

98 Ndenge tolakisaki yango, na ntongo, na molongo ya 2:
“Soko…”

Mpamba te soko liloba lilobamaki na banje…
99 Tomoni ete banje bazali banani? Basakoli. “Nzambe
asololaki na ntango ya kala…”Sikawa, osengeli kozwa, likanisi
na biso moko te, kasi Biblia. Sikawa mokapo ya 1, ya…mokapo
ya 1, molongo ya 1.

Nzambe, oyo na ntango ya kala…mbala mingi
asololaki…na batata na nzela na basakoli,

100 Sikawa akei awa, mpe alobi lisusu.
Mpo soko liloba lilobamaki na banje etelemaki

ngwi,…
Mpe mwanje elingi koloba nini? “Motindami.” Soki

motindami oyo apakolami na Nzambe…Na bongo, soki
topakolami, tozali batindami na Nzambe. Tozali batindami na
mokili, ntoma ya Lola, kotatoláká ete tozali baleki-nzela mpe
bapaya. Tozali ya mokili oyo te. Kasi tozali koluka Engumba
oyo ekoya, oyo Motongi mpe Mobongisi na yango azali Nzambe.
Tobombaka bozwi na mabelé oyo te, epai wapi miyibi bakoki
kobuka, mpe mpómboli, koguga, ná kobeba. Mpamba te, bozwi
na biso ezali na Likoló, esika Yesu afandi na loboko ya mobali
ya Bokonzi. Oh, oyo likambo ya nkembo mpe kitoko mpenza,
koyeba ete:

Elikia na biso etongami likoló na eloko moko
te

Bobele na Makila mpe boyengebene ya Yesu;
Ntango nyonso zinga-zinga na elimo na ngai
ezali kokweya,

Ye akozala elikia mpe lisungi na ngai.
Likoló na Klisto, Libanga ya makasi, natelemi;
Mabelé mosusu nyonso ezali zelo na kozinda,
Mabele mosusu nyonso ezali zelo ya kozinda.

101 Ndenge Eddie Perronet akomáki loyembo yango, na
bantango ya minyoko!

Sasaipi, soko liloba lilobamaki na banje etelemaki
ngwi,…(Ntango motindami na Nzambe azalaki koloba
Liloba, Ezalaki kokokisama.)…mpe soko mabunga
nyonso ezwaki etumbu na sembo;
Biso mpenza tokokima boni sikawa, soki biso toyoki

Klisto te, Oyo azali koloba longwa na Likoló?
Sikawa bótala:

Biso mpenza tokokima boni soko tokotia mitema na
lobiko monene boye te; …(Bókanisa naino.)…oyo
liboso ebandaki kolobama na Nkolo,…

102 Klisto abandakimosala na Ye. Asalaki nini? Biso totalaka Ye,
ndenge Ye…mosawa, komikitisa, boni Azalaki moto monene
oyo ayebani te lokola theologien. Kasi Azalaki na komikitisa, na
bopolo, na boboto. Azalaki motei na nguya te. Mongongo na Ye
ezalaki koyokana na balabala te.

Kasi Yoane akobaki lokola nkosi oyo ezali konguluma.
Azalaki motei.
103 Yesu ayaki, lokola nkosi oyo ezali konguluma te, kasi
Nzambe azalaki kosala elongo na Ye, kokokisáká Liloba.
Nzambe azalaki elongo ná Klisto. Petelo alobaki, na Mokolo na
Pantekoste ete: “Bino bato na Yisraele, mpe bino baoyo bofándi
na Yuda…Yesu ya Nazarete, Moto oyo Nzambe atalisi na kati
na bino, na bilembo mpe misala na nguya mpe bikamwisi, oyo
Nzambe asalaki na nzela na Ye, kati na bino nyonso, oyo bino
nyonso bozali batatoli na yango.” Bótala ndenge abetaki likambo
yango nsete epai na bango. “Bosengelaki koyeba Ye.”
104 Yesu alobaki: “Bino bakosi.” Alobaki: “Bobimaka mpe
botalaka mói, mpe bo…Ezali motane mpe ezali kokita,
bolobaka: ‘Ekozala mokolo mabe.’ Mpe soki bongengi ya mói
ezali makasi, to bongo, bolobaka: ‘Ekozala mokolo malamu.’”
Alobaki: “Bokoki kososola mapata, kasi bilembo ya ntango,
bokoki kososola te. Mpamba te soki bóyebaka Ngai, bolingaki
koyeba mokolo na Ngai.”
105 Oh, Ndenge alingaki koganga mpenza na mpokwa oyo.
Ndenge Molimo na Ye ezali kogánga na nzela ya batei na Ye ete:
“Ngonga ebelemi!”

Tososolaka. Tolandelaka ba-bomb atomiki. Toyebi nani
akozwa esika ya ClarkGable, mpe nani akosala likambo oyo, oyo
kuna, to oyo mosusu; to nani akozala mosungi ya tata-mokonzi
ya mboka. Tosepelaka na yango, kasi tokokaka kososola bilembo
ya ntango te. Tokómi na nsuka.
106 Ezali nini? Tosepelaka mingi na: “Bakolakisa likambo nini
na televizio, nsima na oyo? Susie akosala nini?” to oyo mwasi
wana nkombo na ye ezali. “Mpe Arthur Godfrey akosala nini?
Maseki ya ndenge nini nde akobimisa, mbala ekoya?” Biso,
lokola Baklisto, totondisaka makanisi na biso na makambo
ezangi ntina ya ndenge wana, nzokande tosengelaki kozala esika
moko boye, na mabondeli, mpe koyekola Biblia, mpo tóyeba
bilembo ya ntango oyo tozali kobika kati na yango.
107 Oyo esalaka yango, mbala mingi, ezali batei ya petee nsima
na biteyelo, ya solo, oyo bakokaka koteya Solo ya Nsango-
malamu te. Ekosengela na biso kosamba mpo na yango na
mikolo ekoya. Tosengeli koboya eloko moko te. Mpe bato, lokola
tozali awa na Branham Tabernacle oyo, tomonaka bilembo mpe

bikamwa, mpe nguya ya Klisto oyo asékwá; na bongo koyeba ete
topesaka ntango na biso—ntango na biso na makambo mosusu,
mpe totiaka motema na koyoka Mongongo ya Nkolo Yesu te:
“Biso mpenza tokokima boni, soko totii mitema na lobiko
monene boye te?”
108 Molongo ya 3, to molongo ya 4. Awa nde tosukaki, na
molongo ya 4, na ntongo oyo.

Nzambe mpe atatoli yango,…(Oh, la la!)
Nzambe…mpe atatoli yango,…

Bóyoka Liloba.
…na bilembo…bikamwiseli, mpe misala na nguya

na motindo na motindo,…
Misala ya kokamwa ya motindo na motindo ezali nini?

Motindo na motindo ezali nini? Motindo na motindo elingi
koloba “mingi”. “Na misala ya kokamwa mingi, Nzambe
atatolaki yango.” E Nzambe! Natii motema ete Ekokóta na kati
ya mitema na bino. Bóyoka.
109 Nazali moko na babateli na bino, ná Ndeko Neville awa.
Nalingi ete bósimba Yango malamu. Biblia elobi: “Soki moko
atelemi kati na bino, mpe alobi boye-na-boye, mpe ekokisami
te, bóyoka yango te, mpo Ngai te nde nalobi. Kasi soki alobi
na Nkombo na Ngai, mpe oyo ye alobi ekokisami, boye bóyoka
Yango.” Amen. “Mpo nazali na mosakoli, to motei wana, ézala
soko nini. Soki oyo ye alobi ekokisami, boye bóyoka ye.”
110 Sikawa, baninga na ngai, bótika tóyoka Ye, MolimoMosanto
nde azali koloba katikati na biso, kotalisa misala ya kokamwa
ya motindo na motindo, mpe bilembo, mpe misala na nguya.
Tóleka kaka likoló na Yango te, lokola makambo kosalema na
momesano. Tómikanisela ete Ezali Yesu Klisto, motindo moko
lobi, lelo mpe libela; kokokisáká Liloba na Ye. Tosengeli kosala
yango. Oh, nasengi na bino bósala yango. Bókeba. Tika ete eloko
mosusu nyonso éya na nsima, ata ndako na yo, mobali na yo,
mwasi na yo, bana na yo. Ézala ata nini, tia yango na nsima.
Tia Nzambe liboso. Bokoloba: “Ndeko Branham, likoló ya bana
na ngai?” Likoló na eloko nyonso. Tia Nzambe liboso. Tika ete
Ye ázala liboso.
111 Eliya akitaki longwa na ngomba, mokolo moko. Azalaki
mwanje, motindami, motindami na Nzambe, mopakolami. Mpe
akutaki mwasi mokufeli-mobali moko azaki kolokota nkoni
mibale. Alobaki: “Kende, tumbela ngai mwa lipa, mpe memela
ngai ndambo ya mai.”
112 Mpe alobaki: “Lokola elimo na yo ezali na bomoi, nazali
kaka na mwa gató, to mwa fufu ebongisami, mpo ya kotumba
mwa lipa moke. Mpe nazali bobele na mwa ndambo ya mafuta
ya kotia na kati, kosangisa yango, mpo ebongisama. Mpe nazali
kolokota nkoni mibale.” Lolenge ya kala ezalaki, ezali lolenge ya

ba Indien, ya kotia nkoni moko likoló na mosusu mpe kopelisa
yango longwa na katikati, mpe kokóba kopusa yango na kati.
Napelísá moto mingi na molako ndenge wana. Alobaki: “Mpe
nakolamba mwa gató wana mpo na ngai mpe mwana na ngai
ya mobali, bebé na ngai. Mpe tokolia yango mpe tokokufa.”
Bokauki elekaki mibu misato na sánzá motoba, mai ezalaki ata
esika moko te.
113 Mpaka yamosakoli wana, moto ya makambomatata, atalaki
mwasi wana na elongi. Alobaki: “Kende, tumbela ngai gató
moko liboso.” Oyo motinda ya ndenge nini, mpo na mobali moko
koyebisa mwasi mokufeli mobali, oyo azali kokufa na nzala,
ete áleisa ye liboso. Alobaki nini? “Mpamba te YANGO ELOBI
NKOLO, mbeki ekotikala mpamba te, to molangi ekokauka te,
kino Nzambe akotinda mbula na mokili.”

Liboso, Nzambe. Akendeki mpe atumbaki gató yango, mpe
ayaki kopesa yango epai na mosakoli. Azongaki mpe atumbaki
mosusu, mpe mosusu, mpe mosusu, mpe mosusu. Mpe mbeki
etikalaki mpamba ata mokolo moko te, to molangi ekaukaki te,
kino ntango Nzambe atindaki mvula na mokili. Atiaki Nzambe
liboso ya bana na ye. Atiaki Nzambe liboso ya eloko mosusu
nyonso. Akamataki Bokonzi na Nzambe, liboso.
114 Nzambe asengeli kozua esika ya liboso na motema na yo,
esika ya liboso na bomoi na yo, esika ya liboso na makambo
nyonso ozali kosala to oyo ozali. Nzambe asengeli kozua esika ya
liboso. Alingaka esika ya mibale te. Abongi na esika ya mibale
te. Abongi na oyo eleki malamu, mpe ya liboso, mpe na nyonso
oyo tozali na yango. Abongi na yango. Nkombo na Ye ya bulee
épambolama!

Mpo Nzambe mpe lokola atatoli…yango, apesaki
litatoli, na bilembo na bikamwiseli mpe misala na
nguya,…ya motindo na motindo, mpe makabo ya
Molimo Mosanto, kokokana na mokano na ye moko?

115 Ezali te oyo bato balobi, oyo lingomba elobi, kasi oyomokano
ya Nzambe ezalaki. Oh, tosengeli koluka mokano ya Nzambe,
libonza yamozalani na yo te, libonza ya bana na yo te, libonza ya
mobali na yo tomwasi na yo te. Kasi, kolukamokano yaNzambe,
mpe kosala yango liboso. Na nsima nde makambo mosusu
nyonso, mokano ya mwasi mpe mokano ya bana, ekotambola
alima kati na yango. Kasi, tia Nzambe liboso.
116 Bótala, sikawa.

Jambi mpo na bikeke bikoya bizali biso kosolola mpo
na yango, akitisaki yango na nse ya bokonzi ya banje te.

117 Na elobeli mosusu, Banje minene oyo bazali kosala mosala
na Lola, Gabaliele, Mikaele, Apisiti, mpe bankoto zomi mbala
bankoto zomi ya Banje na Lola; to nkama na nkama ya basakoli
oyo bayá na mabelé, moko na moko na bango; Atikalá te
kotia moko na bango na bokonzi likoló na mokili mokoya, oyo

tozali kolobela. Ata moko te! Atikálá koloba te ete: “Yisaya, yo
okoyangela mokili.” Atikálá te kotia mokili na nsé ya bokonzi
ya Eliya. Ndenge moko mpe Atiaki yango na Gabaliele te, to
mwanje ata nani, molimo nyonso oyo ekosalakamosala.
118 Bótala oyo alobaki awa, Paulo, azali kaka kotombola Klisto,
oyo tozali kolobela.

Kasi moto moko na esika moko boye atatolaki, ete,
moto azali nani, ete okanisa ye? to mwana na moto, ete
yo okolinga kotala ye?
Yo osili kosala ye na nse ya banje mwa moke koleka;

yo osili kolatisa ye motole na nkembo mpe na lokumu,
mpe otii ye likoló na misala ya maboko na yo:

119 Sikawa, soki bolingi kotanga yango, ezali Nzembo 8:4-6,
Dawidi nde azali koloba. Sikawa, abengaki Dawidi awa nini?
Yango ekati likambo, kaka wana, soki nazalaki solo na ntongo
oyo, na ntina na mosakoli.
120 Alobaki: “Mpo ete moko na banje alobaki esika moko boye.”
Dawidi, motindami na Nzambe, azalaki mwanje na Nzambe,
mpamba te azalaki motindami na Nzambe. Mwanje alobaki,
Dawidi alobaki, kati na Nzembo: “Otii Ye mwa moke na nsé na
Banje ya Lola.” Mwanje moko alobaki ete Nzambe atiaki Ye na
nsé ya Banje, mpo ete Akoka kolatisa Ye motole; mpe Ákoka
konyokwama mpe koleta kufa, mpo na kotombolama lisusu.
Mpo Ákoka kokómisa Ye…kosangola biloko nyonso ya mokili.
[Malobamazangi na eteni oyo ya bande—Mok.]
121 Sikawa, na—na Matai 28:18, totángi boye. Nsima na Ye
kobákama na ekulusu mpe kosekwa na mokolo ya misato,
Akutanaki na bayekoli na Ye mpe apesaki bango etindá ya
kokende na mokili mobimba, koteya Nsango-malamu epai na
bikelamu nyonso. Alobaki: “Bokonzi nyonso na Likoló mpe
na mabelé epesami na maboko na Ngai. Bokonzi nyonso na
Likoló, bokonzi nyonso na nsé, epesameli Ngai.” Ezalaki nini?
Moto mpe Nzambe bakomaki moko. Logos akomáki mosuni
mpe abomamaki, mpe asekwaki mpo na kolongisama na biso,
mpe apakolamaki lokola Emanuele libela na libela. Nzambe
abongolaki efandelo na Ye, longwa na Kiti ya Bokonzi kuna na
mipepe mosika, kino na motema ya Mwana na Ye, Klisto Yesu,
mpo na kobika mpe kokonza libela-na-libela. “Nzambe azalaki
kati naKlisto.” Ye nde esika ya nsuka ya kopema yaMolimo.
122 Molimo azalaki kati na mongombo, na eleko moko, boyebi
yango, na nsé ya hema. “Mpe Solomo atongelaki Ye ndako. Kasi,
ata bongo, oyo aleki Likoló akofandaka te na ndako etongami na
maboko.” “Kasi Osili kobongisela Ngai nzoto.”
123 Na Buku ya Misala, mokapo ya 7, ntango azalaki koloba,
alobaki: “Baoyo nyonso bamonaki Yango liboso. Batongaki hema
mpo na Ye, Mose asalaki yango, azalaki na hema, mpe atiaki

sanduku kuna na kati, mpamba te Nzambe azalaki likoló na
Ebóngá-na-Mawa. Afandaki kuna te.”Malamu.
124 Bongo, “Obongiseli Ngai nzoto,” nzoto ya Nkolo Yesu Klisto,
asalemi na nsé ya Banje mwa moke mpo na koleta kufa; mpe
mosusu te kasi mpenza oyo aleki likolo ya Likoló, Klisto;
Mokonzi na Kimia, Mokonzi na bakonzi, Nkolo na bankolo,
Mokeli yamonzotomoko namoko kati namolóngó.
125 ENzambe! Akitaki na nsé koleka bikelamo na Ye, ete Ákoka
kosikola moto (moto azangá ndako, oyo azangi lisungi), mpe
kopesa bango ndako na Lola. Atikaki bankembo ya Likoló.
Atikaki Nkombo eleki likoló, oyo ekokaki kobengama. Mpe
ntango Azalaki na mokili, moto apesaki Ye nkombo ya nsé
koleka oyo bakokaki kopesa Ye, alobaki: “Azalaki mwana ya
makango, mpo na kobanda.” Abotamaki na elielo ya nyama,
azingamaki na bilamba ezwamaki na ekanganeli ya nkingo ya
ngombe. Esika ya kokende ezalaki te, azalaki na ndako ya
kokende te. Mpe abengamaki “Belezebula,” mokonzi ya milimo
mabe. Anyokwisamaki. Abwakelamaki nsoi. Atiolamaki. Ye
aboyamaki, mpe akitaki kino na mabulu ya nsé koleka, mpe
amikitisaki kino epai ya “mwasi ya pite ya mabe koleka.” Oyo
wana nde oyo moto asalaki mpo na Ye.
126 Kasi Nzambe atombolaki Ye likoló mingi na lolenge ete
Asengeli kotala na nsé mpo na komona Lola. Moto apesi Ye
kiti ya nsé koleka, apesi Ye esika ya nsé koleka, nkombo ya nsé
koleka. Nzambe atombolaki Ye likoló mpe apesi Ye Kiti ya likoló
koleka, mpe Nkombo oyo eleki likoló. Yango nde bokeseni na oyo
moto asalaki ná Mwana na Nzambe, mpe oyo Nzambe asalaki ná
Mwana na Nzambe.
127 Amikitisaki, mpo biso tókoka kotombolama. Akomaki biso,
mpo biso, na nzela ya ngolu na Ye, tókoka kokóma Ye. Ayaki
epai na baoyo bazangi ndako, Ye moko azangaki ndako, mpo
biso tókoka kozwa ndako. Ayaki epai na babeli mpe Ye moko
akomáki mobeli, mpo biso tókoka kobikisama na bokono. Ayaki
epai na mosumuki, “mpe Ye moko akómaki lisumu,” mpo biso
tókoka kobikisama.
128 Kokwamwa te ndenge Atombolamaki. Kokamwa te Azali
Oyo Ye azali na mpokwa oyo. Nzambe atomboli Ye, mpe bokonzi
nyonso na Likoló mpe na nsé epesameli Ye.
129 Ntango mosala na Ye ya mokili esilaki, awa na mabele…
Ayaki na mabelé, kaka ntango Ayaki, monzoto na ntongo
etatolaki ete Azali Mwana na Nzambe. Aningisaki milimo
mabe nyonso oyo Akutanaki ná yango. Nkombo na Nkolo
épambolama! Milimo mabe balengaki mpe batetemaki, mpe
basengaki ete báyokela bango mawa, liboso na Bozali na Ye. Iyo,
misie. Lifelo mobimba eyebaki Nani Ye azalaki.
130 Atambolaki na kosokema, Azalaki na esika ya kotia motó
na Ye te, na mpokwa ya mokolo moko ya mbula. Banyama



56 BUKU YA BAEBELE

mpenza oyo Ye akelaki: “Bandeke ya likoló bazali na zúmbu,
mpe bagambala bazali na mabulu, kasi Mwana na moto azali
na esika te ya kotia motó na Ye mopambolami.” Ya solo mpenza,
Azalaki yango.
131 Akomaki lisumu, akomáki na nsé mpe asundolamaki.
Kasi milimo mabe eyebaki Nani Ye azalaki. Babondelaki ete
báyokelama mawa. Balobaki: “Mpo na nini Oyei kotungisa biso
liboso naino ntango na biso ekomi te?” Mpe wana batei bazalaki
kobenga Ye “Belezebula, moto na solóka,” milimo mabe ezalaki
kobenga Ye “Mwana na Nzambe na bomoi,” mpe kosengáká
báyokela bango mawa.
132 Oh, ndenge tokokaki kotelema awa kaka mpo na miniti
moko! Yo ozali nani, ata bongo? Mosala wana ozali na yango
elakisi nini? To mwa ndako oyo tozali na yango elakisi nini?
Motuka oyo tozali na yango elakisi nini?
133 Elenge mwasi kitoko, ná mwa enzombo, mwa lolenge oyo
ozali na yango sikawa ezali nini? Bino bilenge mibali ná nsuki ya
sembesembe, kongenga, mapeka semba, okogumbama mokongo
mokolo moko ná kokóla.
134 Kasi, Nkolo ápambolama! Ozali na elimo oyo ebotami mbala
ya mibale. Okobika libela na libela mpe libela, mpo ete Akomaki
yo, mpo yo, na ngolu na Ye, ókoka kokóma Ye, mpe Abongisi
esika mpo na yo.
135 Oh, biso oyo tokanisi ete tozali na mwa bilamba, mpe mwa
ndambo ya bilei na ndako, tozali nini? Nzambe akokaki kozwa
yango na sekonde moko. Pema na yo kútu esimbami na loboko
na Ye. Mpe ná Ye katikati na biso mpo na kobikisa babeli,
kosakola mpe koyambola, mpe koloba makambo liboso, mpe
mbala nyonso, ebongaka be. Mpe amitungisaki kutu na lolenge
ya kosekwisa atamwambisimoko oyo esilaki kokufa, katikati na
biso. Jehovah zingazinga na biso, Jehovah kati na biso, NAZALI
monene mpe na nguya oyo.
136 Ntango Akufaki, bakanisaki ete bazwaki Ye. Amataki
na ewelo. Ntango atikaki mabelé, mokolo wana, ntango
babakaki Ye na ekulusu, Akendeki na bisika ya babúngi. Biblia
elobi: “Akendeki koteya milimo oyo ezalaki na boloko, oyo
babongolaki mitema te, na ntango ya motema molai, na mikolo
ya Nowa.” Ntango Akufaki, Molimo na Ye etikaki Ye, Akómaki
lisusu Logos. Ye, namoni, alobaki: “Nauti na Nzambe. Nazali
kozonga na Nzambe.”
137 Mpe Nzambe azalaki Likonzi na Móto wana, oyo ekambaki
bana kati na lisobé. Mpe ntango Azalaki awa na mokili…Mpe
ntango Akufaki, Azongaki lisusu na Pole. Paulo amonaki Ye,
mpe Ye azalaki Pole. Moko te kati na baoyo batikali amonaki Ye.
Bamonaki Paulo kokweya. Eloko moko ebetaki ye, mpe Ezalaki
Pole. Paulo alobaki: “Ezali Nani oyo nazali konyokola?”
138 Alobaki: “Saulo, Saulo,mpo na nini ozali konyokolaNgai?”

Alobaki: “Ezali nani Yango?”
139 Alobaki: “Ngai Yesu, oyo ozali konyokola, mpe ezali na yo
mpasi kotuta makolo na nzúbe.”
140 Na bongo akendeki mpe ayekolaki Pole yango. Paulo
azongaki kati na Biblia, mpo na koyeba nini Pole yango ezalaki.
Mpe akomaki Mokanda oyo. Azali Jehovah yango moko. Pole
yango moko nde ezalaki na lisobe elongo ná bana ya Yisraele.
Mpe ntango Petelo azalaki na boloko, Azalaki Pole oyo ekotaki
mpe efungolaki bikuke yango.
141 Mpe na ngolu na Ye, mpo moto moko te ázala na eloko
ya komilongisa…Oh, soki bákokaki kobosana batindami oyo
bayebaki kotanga te, mpe bómikanisela: ezali likambo ya
motindami te, ezali nde Nsango yango. Akiti lisusu, elongo
ná biso, na lolenge ya Likonzi na Pole. Mpe Azali kosala ná
bikamwiseli mpe bilembo yango moko, eloko moko te libanda
na Biblia; kotikaláká semba ná Biblia, kotiáká yango na nsé
ya botosi, kolakisáká nkembo na Ye, kotalisáká nguya na Ye.
Nkombo na Ye ya bulee épambolama!
142 Nayebi bosengeli kokanisa ete nazali liboma; kasi, oh,
Bopemi ya Seko wana oyo epambwami ezali kati na elimo
na ngai, atako bikúmbaki bikotindika mbóngé, lóngo na ngai
esimbami na kati ya ezipelo.
143 Mpe komona Ye, ntango Akufaki, na lolenge ete sánzá
ekotaki na kotetemeka. Mói elálákí na katikati ya mokolo. Mpe
ntango Akendeki na bisika ya babúngi, [Ndeko Branham abeti
eteyelo—Mok.] abetaki ekuke, mpe ekuke efungwanaki. Biblia
elobi: “Ateyaki milimo oyo ezalaki na boloko, oyo ebongolaki
mitema te, na ntango yamotemamolai na mikolo ya Noa,” nsima
na Ye kokufa na mokili oyo. Ndeko na ngai ya mobali, ndeko na
ngai ya mwasi, ntango Akufaki, mosala na Ye na mokili esilaki,
kasi Azalaki kaka kosala. Mpe Azali kokóba kosala mosala na
mpokwa oyo. Amen.
144 Abetaki na bikuke ya babungi. Biblia elobi ete Asalaki
bongo. Mpe Atatolaki: “Nazali Momboto ya mwasi. Nazali Ye
oyo Adama alobelaki. Nazali Ye oyo Enoka alobaki ete Akoya
elongo ná makiasi ya basantu na Ye. Nazali Mwana ya Nzambe
na bomoi, kasi bosalaki masumu mpe bokendeki mosika na
mokolo na bino ya ngolu. Kasi esakolamaki epai na bino, na
nzela na banje, Enoka, Noa, ete Nasengelaki koya kokokisa
Liloba moko na moko ya Biblia na Nzambe. Nazali awa, lokola
motatoli na ‘mboka ya babúngi.’”MpeAteyaki bango.

Akitaki kino na ewelo, kino na bikuke ya ewelo mpenza,
Abetaki na ekuke. Zabolo afungolaki ekuke, alobaki: “Nazwi Yo
sikawa.”
145 Abotolaki ye mafungola oyo ezalaki na loketo na ye, alobaki:
“Yo zabolo, okosi bato ntango molai.” Tala yango oyo, awa
na Biblia. Nakokóma wana na miniti moko. “Okosi bato

ntango molai, kasi Ngai nayei kokonza.” Azwaki mafungola
yango, Abetaki ye kisambéti mpe Azongisaki ye na kati, mpe
Akangaki ekuke.

Ayaki mpe azwaki Abraham, Isaka, mpe Yakobo. Na mokolo
ya misato Asekwaki, mpe baoyo balalaki kati na kunda
basekwaki elongo ná Ye. Oh, aleluya! Kokamwa te ete moyembi
alobaki:

Na bomoi, Alingaki ngai; na kufa, Abikisaki
ngai;

Na bokundami, Amemaki masumu na ngai
mosika;

Na kosekwa, Alongisaki ngai ya ofelé mpo na
libela,

Mokolo moko, Akozonga—oo, mokolo na
nkembo.

146 Ekanganeli oyo ezali kokangisa mitema na biso na bondeko
ya Boklisto épambolama, bolingo naNzambe. Ntango Asékwaki,
Asilisaki naino, te. Azalaki namisalamosusu ya kosala.
147 Biblia elobi: “Amataki na Likoló mpe Apesaki makabo epai
na bato.” Mopepe moko ezalaki likoló na mabelé, ya molili, ya
mawa, ya kufa, mpe ya bolembu. Mabondeli ekokaki komata
te, mpo Mbondi mpo na masumu esalemaki te. Kasi, Akatisaki
ezipelo yango. Afungolaki nzela. Abukaki ezipelo ya bokono.
Abukaki ezipelo ya lisumu. Abukaki ezipelo ya bolembu.
Abukaki ezipelo ya konyokwama na makanisi. Abukaki ezipelo
nyonso, mpe afungolaki nzela monene mpo na moleki nzela, oyo
azali kotambola na nzela monene ya Mokonzi. Oh, la la, ntango
Alekaki sánzámpeminzóto, kokóba nsé kokoba!
148 Nsima na Ye, basanto ya Kondimana na Kala bazalaki
kolanda, Abraham, Isaka, mpe Yakobo. Bamataki mbala moko
kino na balola ya Lola. Ntango bazalaki naino mosika na
Engumba yango, nakoki komona bango kotombola miso.
Abraham alobaki: “Yango nde Engumba oyo nazalaki koluka
mpenza komona. Oh, yaka awa, Isaka. Yaka awa, Yakobo. Oh,
tozali baleki nzela mpe bapaya na mokili, kasi Engumba yango
wana. OyoWana nde tozalaki kozela.”
149 Mpe Biblia elobi ete bagangaki: “Bótombola, bino bikuke na
seko, bótombolama,mpoMokonzi naNkembo azali kokóta.”
150 Mpe Banje oyo bazalaki nsima na bikuke yango bagangaki
mpe bayanolaki na banje oyo bazalaki libanda, mpe balobaki:
“Nani Mokonzi oyo na Nkembo?”
151 Mpe banje oyo bazalaki libanda, basakoli, balobaki: “Yawe
na Bibele, Makasi na etumba.”
152 Mpe bafinaki butó mpe ekuke monene efungwanaki. Kuna
mpenza na katikati ya ba-balabala Ayaki, Molongi, na elonga,
elongo ná basantu ya Kondimana na Kala, kotamboláká nsima

na Ye. Afandaki na Ngwende, alobaki: “Tata, bango oyo. Bazali
ya Yo.”
153 Alobaki: “Matá awa mpe fanda, kino Nakokómisa banguna
na Yo nyonso etielo ya makolo na Yo.” Wana tokotánga,
tokomona yango awa naMakomi. Malamu.
154 Bóyoka. Sikawa, tokómi namolongo ya 8 oyo:

Na bongo atii biloko nyonso na nse ya makolo na ye.
Mpo ete…atii biloko nyonso na nse ya makolo na ye,
atiki eloko moko te…oyo ezangi na nse na ye. Kasi
sikawa tozali komona te…biloko nyonso na nse na ye.
Elingi koloba kufa. Tomoni naino kufa te, mpamba te tozali

naino kokufa. Tozali komona kufa.
Kasi, molongo ya 9: “Kasi tozali komona Yesu!” Amen.

Bóyoka.
…tozali komona Yesu, oyo atiamaki na nse na banje

mwa moke mpo na mpasi na kufa, alati motole na
nkembo mpe lokumu; ete aletela bato nyonso kufa na
ntina na ngolu na Nzambe.
Mpo na nini Atiamaki na nsé koleka Banje? Mpo Ákoka

koléta kufa. Asengelaki kokufa. Asengelaki koya, kokufa.
155 Tala, moninga. Kobosana likambo oyo ata moke te. Ntango
Yesu azalaki kokende, komatáká ngomba, kufa ezalaki kosala
makelele lokola nzói zinganzinga namotó na Ye.
156 Tótalisa naino elili na biso na Yelusaleme, eleki mibu nkoto
mibale. Mpe ndenge nini bokoki koboya Yango? Nazali koyoka
makelele koya na balabala. Ezali nini? Eloko moko ezali kotuta-
tuta. Ezali ekulusumoko ya kala yamabakú-mabakú, kobima na
bikuke ya Damaseke, kotuta-tuta mabanga ya nzela. Mabanga
minene ya nzela yango ezali kuna kino lelo. Ezalaki kotuta-tuta
mabanga minene ya nzela yango, kotuta-tuta. Namoni Makila
kopanzana na balabala. Ezali nini? Ezali ya Moto oyo asali mabe
te; eloko mosusu te bobele bolamu. Bato bazalaki bakufi-miso.
Bayebaki Ye te. Basosolaki Ye te.

Okoloba: “Bakufi-miso? Bakokaki kozala na miso ya
komona?”
157 Okoki kozala na miso ya komona kasi okufi-miso. Bondimi
yango? Biblia elobi bongo. Bozali koyeba lisusu Elisa na Dotani?
Abimaki mpe abomaki bato miso, alobaki: “Sikawa bólanda
ngai.” Bazalaki miso ya kokufa, epai na ye.
158 Mpe bazali bakufi-miso na mpokwa oyo. Lingomba moko
boye, oyo bandimaka lobiko na nzoto na Bonzambe te, bayaki
epai na ngai mokolo moko, mpe alobaki: “Boma ngai miso. Boma
ngai miso.” Esalemaki na ndako ya Ndeko Wright. Alobaki:
“Boma ngai miso.” Alobaki: “Paulo abomaki moto moko miso,
mokolo moko.” Alobaki: “Boma ngai miso.”

159 Nalobaki: “Moninga, zabolo asílá kosala yango. Osilá kokufa
miso. Ya solo, ozali bongo.”
160 Alobaki: “Bikisa mwa mwana mwasi oyo bongo nakondima
yo.”
161 Nalobaki: “Bikisamosumukiwana bongo nakondima yo.” Ya
solo mpenza.
162 “Oh,” alobaki, “asengeli kondima.”
163 Nalobaki: “Ndenge moko awa, esengeli koleka na ngolu ya
bosomi ya Nzambe.”
164 Zabolo, nza—nzambe ya mokili oyo, asili koboma miso ya
bato. “Bazali namiso kasi bazomona te,” Biblia elobi bongo.
165 Tala awa, Azalaki komata balabala, kotikáká bilembo ya
matambe ya Makila komatáká nzela. Nzói ya kufa ezalaki
kotuba esweli na yango zingazinga na Ye, kolelela Ye na matoi
ete: “Etikali moke nakozwa Yo.” Abandaki kolemba, koyoka
mposa ya mai.
166 Babetáká ngai masasi mokolo moko, nalalaki awa na elanga,
makila ezalaki kobima ngai. Nagangaki mpo na kosenga mai.
Mpe moninga na ngai apotáki mbango, alongolaki ekoti na ye
mpe azindisaki yango na mai; mai yango ezalaki kotiola te,
etondaki na mataká na kati. Ayaki, mpe natikaki monoko na
ngai polele; afinaki yango.Mpomakila ezalaki kopumbwa lokola
liziba ya mai, na esika oyo epanzanaki na masasi oyo babetaki
ngai. Nazalaki na mposa ya mai!
167 Na bongo nasosolaki oyo Nkolo na ngai asengelaki koleka
na yango, nsima na kobima makila na ntongo mobimba wana,
bandá na ngonga ya libwa kino na ngonga yamisato nampokwa,
kobima Makila nyonso wana. Namoni liboso elamba na Ye,
ezalaki lokola ná mwa matono ya mike. Mpe matóno yango
nyonso ebandaki koya minene mpe kosangana, kosala elembo
monene moko ya Makila, bazalaki kobeta Ye na lokolo, wana
Azalaki kotambola. Wana ezalaki Makila ya Emanuele. Oh,
mabelé ebongaki na Yango te.
168 Kasi wana Azali komata, esweli ya nzói ezalaki zingazinga
na Ye. Esalaki nini? Sukasuka eswaki Ye.

Kasi, ndeko, moto nyonso ayebi ete mwa nyama ya moke to
nzói, soki etikali koswa yo, likambo ya koswa mpe esili. Ekoki
lisusu koswa te. Mpamba te, ntango ekendeke, ebimisaka esweli
na yango.

Yango nde ntina oyo Nzambe asengelaki kokóma nzoto.
Azwaki esweli ya kufa na nzóto na Ye, mpe Abimisaki esweli ya
kufa. Nkombo ya Nkolo épambolama! Kufa ekoki koyimela mpe
koswa, kasi ekoki kosala yo mabe te.
169 Paulo, ntango ayokaki nzói yango koyimela zingazinga na ye,
kufa ezalaki kolanda ye mpenza. Alobaki: “E kufa, wapi esweli

na yo?” Akokaki kotalisa Kalvári, esika oyo yango etikalaki na
nzoto ya Emanuele. “Wapi elonga na yo? Kasi matondi epai na
Nzambe oyo apesi biso elónga na nzela na Nkolo na biso Yesu
Klisto.” Iyo.
170 Tomonaka makambo nyonso te.

Kasi tozali mpenza komona Yesu, oyo akiti na nse na
banje mwa moke mpo na…mpasi na kufa,…
Mpo ebongi na ye, oyo biloko nyonso—nyonso bizali

mpo ye ete na nzela na ye tozali na biloko nyonso,
na ebandeli…bana mibali mingi…mpe azalisama
kapiteni mokonzi ya lobiko na biso…na nzela na
mpasi.
Lolenge bobele moko oyo Akokaki kokóma Kapiténi ya

lobiko na biso ezali ete, Asengelaki komonampasi.
171 BóyokaMaloba kitoko oyo sikawa. Sikawa bóyoka.

Mpo ete mobulisi mpe bango oyo babulisami bazali
nyonso…moko:…
Oh, bozomona Mowiti ná etape te, wana? Nyonso eloko

moko.
…na ntina oyo azali na nsoni te ya kobengama

bandeko,
Bomoni?Mpo na nini? Bóyoka, molongo oyo elandi.
ete, nakosolola nkombo na bandeko na ngai, na kati

na lingoma nakoyemba masanjoli epai na yo.
Mpe lisusu, nakotia motema na ngai kati na ye. Mpe

lisusu, Tala ngai mpe bana oyo yo osili kopésa ngai.
Yango wana na bongo lokola bana bazali basangoli na

libula na mosuni mpe na makila, ye mpe na motindo
moko amizalisi eteni ya eloko yango moko; ete na nzela
ya kufa, ákoka kobebisa ye oyo azali na bokonzi na kufa,
elingi koloba, zabolo;
Mpe kosikola bango baoyo na nzela na…mpo na…

na nzela na…mpo na kufa basilaki ntango nyonso
kotyama kati na boombo.

172 Moto azalaki ntango nyonso kobanga kufa. Klisto akomaki
lisumu, akitisamaki na nsé, mpo na komema kufa likoló na Ye
moko. Mpe Azali na nsoni te ya kobengama ya biso “Ndeko,”
mpamba te Amekamaki kaka ndenge biso tomekamaka. Mpe
Akoki kosala…kozala lolenge ya molobeli oyo alongobani, mpo
ete Alekaki na komekama moko oyo bino bolekaka na yango.
Mpe Azwaki esika na yo, koyebáká ete okoki komema yango yo
moko te.
173 Na bongo, omoni te, ndeko mobali, ndeko mwasi? Likambo
yango mobimba ezali ngolu. Mobimba na yango ezali ngolu.
Ezali te oyo osalaka, ata bongo. Ezali nde oyo Ye asila kosala



62 BUKU YA BAEBELE

mpo na yo. Sikawa, okoki kosala ata eloko moko te mpo na
kobonga na lobiko na yo. Lobiko na yo ezali likabo. Klisto
akomaki lisumu,mpo yo ókoka kokómamoyengebene.MpeAzali
lolenge ya Kapiteni Mokonzi oyo asengeli mpo na lobiko na biso,
mpamba te Anyokwamaki bobele ndenge biso tonyokwamaki.
Amekamaki kaka ndenge biso tomekamaka. Mpe Azali na nsoni
te ya kobengama “Ndeko na biso,” mpamba te Ayebi oyo biso
tolekaka kati na yango. Oh, Nkombo na Ye épambolama!

Mpo ya solo azwaki likoló na ye lolenge ya banje te;
kasi amemaki likoló na ye momboto ya Abraham.

174 Oh, la la! Akómaki Mwanje te. Akómaki Momboto ya
Abraham. “Mpe biso, wana esili biso kokufa kati na Klisto,
tomemi Momboto ya Abraham, mpe tozali basangoli na libula
kokokana na elaka.” Bomoni? Atikálá kozwa lolenge ya Mwanje
te. Akómaki Mwanje te. Akomaki nde Moto. Ye akomaki
Momboto ya Abraham, mpe azwaki esweli ya kufa na mosuni na
Ye Moko, mpo na kozongisa biso na bondeko epai na Nzambe,
mpe sikawa, azali kuna lokola Molobeli. Oh, tokoki koboya
Yango ndenge nini, moninga?
175 Bóyoka.

Na ntina yango kati na makambo nyonso ebongaki
na ye kokomisama lokola bandeko na ye, mpo ákoma
nganganzambe mokonzi na mawa mpe na bosembo
na makambo matali Nzambe, mpo na kozongisa
bondeko…masumu na bato.

176 Ete Ákoka kozala Mozongisi ya bondeko! Bomoni, koyinana
ezalaki katikati naNzambempemoto.Mpemotomoko te…

Batindaki banje, basakoli. Bakokaki kozwa esika na bino
te, mpo basengelaki kobondela mpo na bango moko. Bakokaki
kozwa esika yango te.
177 Na bongo, Atindaki mobeko. Mobeko ezalaki polisi oyo
etiaki biso kati na boloko. Ekokaki kobimisa biso te. Atindaki
mobeko.

Atindaki basakoli, Atindaki bayengebene, kasi nyonso wana
ekokaki kosala mbondi te. Kasi Ye akitaki mpe akómaki moko
na biso. Oh, la la!
178 Nakokaki kosepela soki tozalaki na ntango mingi sikawa,
nalingaki komema bino na mobeko wana ya lisiko; kasi tozali na
yango te, kasi kaka mpo na mwa ngonga. Etaliseli kitoko ezali
kati na Luta mpe Naomi. Soki bomoni kuna, bozongisi bondeko,
ndenge mokóló mabelé, mobali oyo esengelaki kosikola bozui
oyo ebungaki mpe ebungisi motuya na yango, asengelaki kozala
ndeko ya moto wana oyo abungisaki bozui yango. Yango nde
ntina oyo Boaza asengelaki kozala…azalaki ndeko ya Naomi,
mpo ákoka kozwa Luta. Na bongo, asengelaki kozala moto
oyo abongi. Asengelaki kozala na makoki ya kosala yango, ya

kosikola oyo ebungaki. Mpe Boaza, na ekuke, atatolaki na miso
ya bato, alongolaki sapato na ye, ete autaki kosikola Naomi mpe
bozwi na ye nyonso.Mpe asengelaki kozala ndeko na libota.
179 Mpe yango nde ntina oyo Klisto, Nzambe, asengelaki
kokóma ndeko na biso. Mpe Ye akitaki awa mpe akómaki
Moto. Mpe Anyokwamaki na komekama. Mpe Ye asekamaki,
atiolamaki, anyokomaki, amonamakimpamba,mpe abengamaki
“Belezebula,” mpe—mpe asekamaki, mpe alekaki na kufa na
etumbu ya kufa. Bomoni? Asengelaki kozala ndeko na biso.
Basengelaki kokosela Ye makambo, mpo ete bato bakoselaka
bino makambo. Asengelaki koleka na bokono, mpo ete bino
bozalaka na bokono. Asengelaki komema masumu, mpamba te
ezalaki masumu na bino. Mpe Asengelaki kokóma ndeko na biso.
Nzela kaka moko oyo Akokaki kosikola biso ezalaki kokóma
ndeko na biso. Mpe ndenge Akómáki ndeko na biso ezali na
kozwáká lolenge ya nzoto ya masumu mpe kokóma moko na
biso. Mpe na yango, Ye afutaki ntalo mpe asikolaki biso mpo
na kozongisa biso kati na bondeko ya Tata. Oh, oyo Mobikisi
mpenza! Maloba ekoki kolimbola yango te.

Yango wana esili ye moko koyoka mpasi lokola
moto,…mpe makoki ya kosunga bango bazali
komekama.

180 Kosunga elingi koloba “kokabola mawa”. Yango, nde ntina
Akómáki oyo, mpo Ákoka kokabola mawa ná yo oyo ozali…
ozalaka na matà mpe kitá na yo, mpe mwa kokota mpe kobima
na yo, mpe komekama ekómaka makasi mingi kino ete okokaka
koyikela yango mpiko te. Ayebi kokabola mawa ná yo. Afandi
kuna, mpo na kolobela yo. Afandi kuna, mpo na kolinga yo. Mpe
ata soko obungi, Akotika yo te. Akokoba kolanda yo mpe kobeta
na ekuke ya motema na yo. Ezali na mozóngi-nsima moko te, na
losambo oyo, azangi koyeba ete Nzambe Abetaka na ekuke ya
motema na ye mokolo na mokolo. Mpe Akosala yango na ntango
nyonso oyo ozali moto oyo akufaka na mokili oyo, mpo Alingaki
yo. Asikolaki yo.
181 Bayembi bamekaki, bakomi bazali komeka, moto azali
komeka kolobela likambo yango ya “bolingo,” kasi ekoki
kozwama namaloba ya bato te. Moko alobaki:

Oh, bolingo naNzambe, boni ezalimonenempe
peto!

Boni ezangi nsuka kati ya bozindó mpe
makasi!

Ekoumela seko na seko,
Loyembo ya basantu mpe ya Banje.

Soki totondisi mbu na mai ya mokanda,
Mpe soki etando ya likoló esalemi lokola nkásá
ya kokomela;

Mwa nzete nyonso na mokili ekomeli,
Mpe ete moto nyonso mokomi oyo ayebani na
mosala yango;

Mpo na kokoma bolingo na Nzambe ya Likoló
Ekokaukisa mbu mpenza;
To esika ya kokomela elingaki kozanga,
Ata lokola etandani longwa na etando kino
etando.

182 Bokososola yango ata moke te. Makoki ezali te mpo biso
tósosola mbeka monene oyo Ye apesaki, akitaki mpe azongisaki
biso na bondeko na Nzambe. Bongo, Azongaki mpe Alobaki:
“Sikawa, Nakotika bino bitíké te. Nakoya lisusu mpe Nakozala
elongo ná bino, ata kati na bino, kino nsuka namokili.”
183 Mpe biso oyo lelo, kobikáká na ntango ya nsuka, elongo
ná Yesu yango moko, ná makambo yango moko, bilembo yango
moko, bikamwa yango moko, lobiko yango moko, Molimo yango
moko kosaláká makambo yango moko, Nsango-malamu yango
moko, Liloba yango moko, bitaliseli yango moko, bilakiseli
yango moko, nyonso. Esengami na biso te kotala mpamba lobiko
monene oyo, mpamba te tokosengela kosamba, mokolo moko,
mpo na oyo tozali kosala náMwana naNzambe.
184 Azali na loboko na yo na mpokwa oyo, yo mosumuki,
mozóngi-nsima. Okosala na Ye nini? Okoloba ete: “Malamu,
nakotala Yango nsima.” Kasi, kanisa, komeka kosala bongo te.
Nzela ezali te, ata moke te, soki ozali mosumuki, mpo ókoka
kobima na ndako oyo mpe kotikala ndenge moko. Okoki kosala
yango te.
185 Pilata, na mpokwa moko, amekaki kosala yango. Asengaki
mwa mai mpe asukolaki maboko. Alobaki ete: “Nazali na eloko
moko te ya kosala ná Yango. Nazali kaka lokola ete natikálá
komona Yango te. Natikálá koyoka Nsango-malamu te. Nalingi
kozala na likambo moko ná Yango te.” Akokaki nde kosukola
mabokompo na kolongola Yango? Akokaki te.
186 Sukasuka, boyebi nini ekomelaki Pilata? Abungisaki
makanisi na ye. Mpe mosika kuna na Suisse, epai wapi tozalaki
na mobu eleki, mpo na koteya Nsango-malamu, sikoyo lisapo
moko ya kala ezali oyo elobi, ete libulu moko ya mai ezali
kuna, epai wapi bato bautaka na mokili mobimba, mpo na
kotala yango, mobu nyonso, na eleko ya kobakama na ekulusu.
Pilata, amibwakaki na liwa, na komibomáká, apumbwaki na
kati ya mai oyo na komizindisa. Mpe mobu nyonso, na mokolo
yango moko, mai ya bléu etokaka mpe ebimaka na libulu yango,
mpo na kotalisa ete Nzambe aboyaki mai yango. Mai ekoki
kosukola Makila na Yesu elongwa na maboko na yo to na elimo
na yo te. Nzela ya kosala yango ezali kaka moko, ezali koyamba
Yango lokola bolimbisi na yo moko mpe kozonga na bondeko na
Nzambe.

Tóbondela.
187 Tata na Likoló, totondi Yo na mpokwa oyo mpo na Liloba.
“Mpo kondima eutaka na koyoka, mpe koyoka na nzela na
Liloba.” Totondi Yo mpo na Yesu. Mpe wana tozali komona
mokolo monene oyo, oyo tozali kobika kati na yango, ndenge
bilembo ná bikamwa, ndenge tozali kotika makambo yango
koselimwa. Nzambe, fungola miso ya bato na tabernacle oyo,
na mpokwa oyo, ete bámona mpe básosola ete tozali na ba-
ngonga ya nsuka. Ntango ezali koleka. Totikali na ntango mingi
awa te, mpe tokosengela komona Yesu. Mpe ekosengela na biso
kotangama lokola bato na zunguluké, mpo ekimelo ezali te.
Na ntongo oyo, ntango Opesaki emononeli monene wana ya
nguya, ya moto wana koya awa, longwa mosika mpenza na
bituka kuna; mpe komona ye, na ntembe ata moko te, kotelema
longwa na kiti ya bibosono wana, kozwa komona ya miso na ye.
Makolo na Ye kokóma makasi, kati na ndako mobimba, azalaki
kosepela mpe kosanzola Nzambe. Etalisi ete Nzambe azali naino
na makoki ya kotelemisa longwa na mabanga oyo, bana mpo na
Abraham. Komona bimononeli, ndenge Yesu alobaki: “Nasalaka
eloko moko te kino Tata akotalisa Ngai. Ngai nakoki kosala
eloko moko te.”
188 Mokufimiso alandaki Ye,mpe alobaki: “Yókela bisomawa.”
189 Alobaki, asimbaki miso na bango mpe Alobaki: “Kokokana
na kondima na bino, ésalamela bino.”
190 Sikawa, Nkolo, tozali komona Yesu. Tozali komona
makambo nyonso te. Tozali komona ete tozali naino komema
babulami na biso na nkunda, mpe kotambola likoló ya nkunda
ya bamoko na bamosusu. Kasi tozali komona Yesu, oyo apesaki
elaka yango. Tozali komona Ye elongo ná biso. Ezali te Yesu
kati na nkunda, ezali te Yesu ya mibu eleki nkoto mibale; kasi
Yesu na mpokwa oyo, oyo azali elongo ná biso. Tozali komona Ye
kotalisama na nguya na Ye nyonso, bilembompe bikamwa.
191 Nzambe, kotika te ete tótala mpamba Lobiko monene oyo.
Kasi tika ete tóyamba Yango, mpe tóndima Yango, mpe tózala na
limemia, mpe tobika kokokana na Yango kino mokolo oyo Yesu
akoya komema biso na Ndako. Kokisa yango, Nkolo. Tosengi
yango na Nkombo na Ye.
192 Mpe wana togumbi mitó, nazali komituna soki moto moko
azali na kati ya ndako oyo nampokwa oyo, na nsé ya epakweli ya
Molimo Mosanto na Bozali ya Nzambe, oyo akoloba ete: “Ndeko
Branham, nandimisami ete nazali na libunga. Nandimisami ete
nazali na libunga. Nzambe amonisi ngai masumu na ngai. Mpe
nayebi ete nazali na libunga. Nakotombola loboko na ngai epai
na Ye mpo na kosenga ngolu, na mpokwa oyo. Nzambe, yokela
ngaimawa. Nazali na libunga.” Okolinga kosala bongo?
193 Wana tozali kozela mwa moke, soki moto moko azali awa
oyo alingi kosala yango, mosala ya libatisi ekosalema nsima na

mwa ntango. Mpe soki ozali mosumuki, nakobongola motema.
Ndenge nini okoki koboya bolingo oyo eleki nyonso, ya Ye oyo
akufaki? Nzambe mosanto ya Lola akomaki Moto mosumuki;
ezali te mpo ete Asumukaki, kasi mpo ete Azwaki masumu na yo,
mpeAkumbaki yango kuna naKalvari.Mpe okoyamba bolimbisi
yango te? Okosala yango na mpokwa oyo te? Wana togumbi mitó,
moto moko áloba: “Kanisa ngai, Ndeko Branham. Natomboli
maboko na ngai epai na Klisto, mpe nalobi: ‘Yokela ngai mawa.
Na—nazali na libunga, mpe nalingi kozonga na bondeko ná
Nzambe.’” Okolinga kotombola loboko?

Malamu, soki bato nyonso bazali Baklisto, boye, tóbondela.

194 Tata, totondi Yo na mpokwa oyo, ndenge bato nyonso oyo
awa bazali Baklisto, ndenge batatoli likambo yango moko na
kotikáláká kimia, ete masumu na bango nyonso ezali na nsé ya
Makila. Mpe nazongisi matondi mingi mpo na yango. Pambola
bango, Nkolo. Oh, nasepeli mingi ndenge bazwi boyokani na
nzela na mbeka ya Makila, na koyokáká Liloba. Kosukolama
na mai, na Liloba, Epetolaka biso. Ememaka biso na esika ya
nkembo koleka, epai wapi—epai wapi mosumuki, na mbindo na
ye ya molili, ayeisamaka pembe lokola mbula pembe. Matónó ya
motane ya lisumu esili kosukwama,mpe tokómi bikelamo ya sika
kati naKlisto. Boni totondi yango, totondi Yo,mpo na oyo.

Sikawa mosala ya libatisi ezali koya. Nasosoli ete elenge
mwasi oyo, na mpokwa oyo, asengeli kobatisama awa, na
Nkombo ya Nkolo na ye.

195 E Tata na Likoló, tobondeli ete Ópambola elenge mwasi
oyo. Ndenge makanisi na ngai ezongi kino na mwa mikolo euti
koleka, koya na Henryville mpe komona mwana mwasi kitoko
oyo azalaki kotambola kuna, na balabala. Mpe na mpokwa oyo,
akómi mama, mwasi ya kilo. Ayambi Yo lokola Mobikisi na ye
mpenza. Bomoi ezalaki mpasi mpo na mwana yango, Nkolo,
E Nzambe, kasi, na ntembe te, Lola moko ezali solo kozela
ye. Mpe totondi Yo mpo na yango. Tobondeli, e Nzambe, ete
Ópambola elenge mwasi yango sikawa. Mpe wana azali koya
mpo na kobatisama na mai, tika ete Ótondisa ye na Molimo
Mosanto ya Nzambe. Sala yango, Nkolo. Tika ete elimo na ye
étondampenza na nsai, kino naLola! Sala yangompo na nkembo
na Yo. Tosengi yango na Nkombo na Yesu. Amen.

196 [Maloba mazangi na bande—Mok.] Nalingi kotanga na
Misala, mokapo ya 2; Petelo nde azalaki koloba, na Mokolo ya
Pentecote, libatisi ya liboso oyo etikálá kosalema na Lingomba
ya Baklisto. Petelo azali kopamela Bafalisai mpe bakufi miso,
mpo bayebaki Mwana na Nzambe te; azali kolobela ndenge
Nzambe asekwisaki Ye, mpo na atalisaki polele misala na Ye,
kati na bilembo binene mpe bikamwa. Bóyoka oyo, wana azalaki
koloba. Azalaki kotombola Yesu.

197 Molimo ya Moklisto nyonso etómbolaka Yesu, kaka na
bibebu na yo te, kasi na bomoi na yo. Bibebu na yo ekoki koloba
eloko moko, bomoi na yo esali eloko mosusu. Soki osali bongo,
boyebi oyo yango ezali? Ezali bokosi. Mpe malamu nákutana na
Lola lokola mozangi kondima, na esika ya mokosi. Nakolinga
kozwa libaku malamu koleka, nandimi, na Lola, lokola mo—
lokola mozangi kondima, na esika ya kozala mokosi. Solo
mpenza, ngai…Soki otatolaka mpo na Yesu mpe olobaka ete:
“Azali Mobikisi,” bika ndenge wana, mpamba te bato bakozela
bamona yango utá na yo. Ezali solo. Bika lokola Moklisto
asengeli kobika. Toyekolaki yango na ntongo.
198 Sikoyo, soko Nkolo alingi, lobi na mpokwa, to…mokolo ya
Misato nampokwa, tokozwamokapo ya 3, ezali mokapomoko ya
kitoko mingi. Mpe sikawa, bósala makasi mpo na koya mokolo
yaMisato nampokwa. Bato boni bazali kosepela na Buku oyo, na
malakisi ya Ecodim oyo? [Losambo balobi: “Amen.”—Mok.] Oo,
matondi mingi mpenza. Ezali malamu.
199 Sikawa, nalingi kotánga sikawa na Misala, mokapo ya 2,
kobanda na molongo ya 32.

Yesu oyo Nzambe asili kosekwisa, mpo na yango
biso…tozali batatoli. (Bayebaki yango.)

Na bongo esili ye konetwa na loboko na Nzambe na
mobali, mpe esili ye kozwa elaka ya Molimo Mosanto
na Tata, Ye asili kosopa yango oyo ezali, bino sasaipi
komona mpe koyoka.

200 Sikawa bóyoka ye koloba na ntina na Dawidi, moko
na banje.

Mpo ete Dawidi anetwaki na likoló te: kasi ye alobaki
ye moko, NKOLO alobaki na Nkolo na ngai ete, Fanda na
loboko na ngai ya mobali,

Kino ekotia ngai banguna na yo etemelo ya makolo na
yo.

Dawidi akokaki komata te; azalaki na nsé ya makila oyo
esopanaki, ná bantaba, ná ba-mpate. Kasi sikoyo akokaki
kotelema; azalaki na nsé ya Makila ya Nkolo Yesu. Mpamba te
balingaki kozua mbano ya Makila yango bobele ntango Elingaki
kokota na mosala. Ntango Makila ya Klisto ekotaki na mosala,
bato nyonso oyo basilaki kokufa na ngolu malamu, basekwaki,
ya solo, mpe bamataki na Nkembo.
201 Sikoyo bóyoka.

Na bongo tika ete ndako mobimba na Yisraele
bayeba…(Bóyoka oyo.)…ete Nzambe asili kozalisa
Yesu oyo moko, oyo bino…bobakisaki na ekulusu,
nyonso mibale Nkolo mpe Klisto.

Bolobi boni mpo na yango? Azali nde Moto na bosato
bosantu, to Ye nde bosato bosantu mobimba? Azali litondi
mobimba ya Bonzambe, kati na nzoto.
202 Eloko lokola Ba-Nzambe misato ezalaka te: Nzambe Tata,
Nzambe Mwana mpe Nzambe Molimo Mosanto. Ezali kutu kati
na Makomi te, esika moko te. Ezali esika moko te. Esika moko
te topesámá etinda ya kobatisa “na nkombo ya Tata, mpe na
nkombo ya Mwana, mpe na nkombo ya Molimo Mosanto,” na
esika moko te kati na Makomi. Ezali endimeli ya ba-Katoliko,
mpe ezali mpo na lingomba ya ba-Protestant te. Nakotuna moto
ata nani alakisa ngai eteni moko ya Makomi, epai wapi moto
moko abatisamaki na lolenge mosusu, soki Nkombo na Nkolo
Yesu Klisto te. Boya kolakisa ngai yango, mpe ngai nakotia
elembo moko na mokongo na ngai ete: “Mokosi, mosakoli ya
lokuta, molakisi ya lokuta,” mpe nakotambola bongo na ba-
balabala. Eloko ya bongo ezalaka te. Moto moko te atikálá
kobatisama ndenge wana. Ezali endimeli ya ba-Katoliko, kasi
malakisi ya ba-Protestant te.
203 “Matai 28:19,” bokoloba, “Yesu alobaki: ‘Boye bokende na
mokili mobimba, kozalisa bayekoli na mabota nyonso, kobatisa
bango na Nkombo ya Tata, MwanampeMolimoMosanto.’” Ezali
bongo mpenza.

Kasi ezali te: “Na nkombo ya Tata, nkombo ya Mwana,
nkombo ya Molimo Mosanto.” Nkombo ya Tata, Nkombo (ba-
nkombo te), ya Tata…

Tata ezali nkombo te. Bato boni bayebi yango? Batata boni
bazali awa? Bótombola maboko. Bana boni bazali awa? Tombola
loboko. Bato boni bazali awa? Bótombola maboko. Malamu.
Sikawa, nkombo na yo nani? Tata te, mwana te, motompe te.
204 Mokolomoko,mwasimoko alobaki na ngai, azalakimondimi
ya banzambe misato ya bopikiliki, alobaki: “Ndeko Branham,
kasi MolimoMosanto ezali nkombo.”
205 Nalobaki: “Molimo Mosanto ezali nkombo te, Molimo
Mosanto ezali oyo Yango ezali. Yango ezali Molimo Mosanto,
nkombo te, nde oyo Yango ezali. Nazali moto, kasi nkombo na
ngai ezali moto te, nkombo na ngai ezaliWilliamBranham.”
206 Na bongo, soki Alobaki: “Boye bókende kozalisa bayekoli
na mabota nyonso, kobatisa bango na Nkombo ya Tata, mpe
ya Mwana, mpe ya Molimo Mosanto,” na bongo Petelo, mikolo
zomi na nsima, alobaki: “Bóbongola mitema,” sikawa, awa,
boyoka yango:

Mpe ntango eyokaki bango bongo, bakatanaki na
mitema, mpe balobaki na Petelo mpe…na bantóma
mosusu ete, Mibali tosala nini bandeko?
Bongo, Petelo alobaki na bango ete, Bóbongola

mitema, moko na moko na bino, mpe bóbatisama na

nkombo na Nkolo Yesu Klisto mpo na kolimbisama na
masumu na bino, mpe bino bokozwa likabo ya Molimo
Mosanto.

207 Na bongo Petelo asalaki nde oyo Yesu ayebisaki ye ete ásala
te? Abulunganaki te, biso nde tobulungani.
208 Na Misala 2:38, Bayuda babatisamaki na Nkombo ya Nkolo
Yesu Klisto, na kozindisama na mai.

Na Misala, mokapo ya 8, tomoni ete Filipo akendeki koteya
epai ya Basamalia, mpe abatisaki bango na Nkombo ya Nkolo
Yesu Klisto, Basamalia.

Na Misala 10:49, Petelo apesaki motindo ete bato na Mabota
bábatisama na Nkombo na Nkolo Yesu Klisto.
209 Paulo, Misala 10:5: “Alekaki na ngambo ya likoló ya Efese,
amoni bayekoli.” Bazalaki bayekoli ya ba-Batisite; bango nyonso
bazalaki ba-Batisite. Babongolaki motema na nzela na motei ya
Batiste moko na nkombo ya—ya, bomoni, Apolo. Mpe azalaki
motei ya ba-Batiste: “Mpe azalaki kotalisa polele na nzela na
Biblia ete Yesu azalaki Klisto.”

Paulo alobaki: “BozwakiMolimoMosanto utá bondimaki?”
210 Balobaki: “Toyebi te sokoMolimoMosantomoko ezalaka.”
211 Alobaki: “Bongo bozwaki libatisi nini?”
212 Balobaki: “Tozwaki libatisi na moto yango moko oyo
abatisaki Yesu, na libulu ya mai kuna. Yango ezali malamu
mingi.”
213 Paulo alobaki: “Yango ekosimba te sikawa. Bosengeli
kobatisama, lisusu.” Mpe Paulo apesaki bango motindo ya
kobatisama lisusu, na Nkombo na Nkolo Yesu Klisto. Atielaki
bango maboko, mpe Molimo Mosanto akitaki likoló na bango.
Bongo mpenza. Iyo, misie.

Pole ekozala na ntango na mpokwa,
Nzela ya Nkembo bokomona yango solo;
Na nzela ya mai, nde Pole lelo,
Tokundami na Nkombo ya motuya ya Yesu.
Bilenge mpe mikóló, bóbongola mitema na
masumu na bino nyonso,

Molimo Mosanto akokota solo;
Pole ya mpokwa esili koya,
Ezali solo ete Nzambe ná Klisto bazali Moko.

214 Yango nde oyo Biblia elobi. Ezali solo. Ngonga ekoki, ntango
ekoki oyo tosengeli kobongola mitema.
215 Bóyebisa, bóbelela soki bobelemi, kuna na mai ya libatisi.
Mpe toko…[Ndeko moko alobi: “Tobelemi.”—Mok.] Bobelemi?
Malamu, mpo na kobenda ba-ridó.
216 Sikoyo, Nkolo ápambola bino sasaipi, wana ndeko azali
kosala mosala ya libatisi. Bino nyonso bozali komona awa? 

